
Abstrak 

        Folklor minangka warisan budaya dhaerah kang sumebare kanthi cara lisan sacara turun-temurun kang ngandhut nilai pitutur kang bisa dadi tuladha. Pitutur kasebut nduweni piguna kanggo masyarakat panyengkuyung yaiku supaya tumindake manungsa bisa kajaga saengga uripe manungsa kasebut bisa seimbang karo kahanan alame. Anane pitutur kasebut ndadekake sastra lisan kasebut nduweni kalungguhan kang maneka ing masyarakat. Sastra dhaerah kang bakal dirembug ing panliten iki yaiku Legendha Dhusun Beteng ing Desa Sidomekar Kecamatan Semboro Kabupaten Jember kanthi kajian Folklor Humanistis.

Adhedhasar landhesan masalah ing dhuwur mau, masalah kang tuwuh yaiku (1) Pitutur apa bae kang kinandhut ing Legendha Dhusun Beteng ing Desa Sidomekar Kecamatan Semboro Kabupaten Jember? (2) Kepriye fungsi Legendha Dhusun Beteng ing masyarakat Desa Sidomekar Kecamatan Semboro Kabupaten Jember? (3) Kepriye kalungguhane crita Legendha Dhusun Beteng ing warga masyarakat Desa Sidomekar Kecamatan Semboro Kabupaten Jember?
Kanthi teoritis, panliten iki kaangkah bisa menehi sumbangan menyang pendhidhikan sastra. Yaiku ing ngilmu folklor mligine ing bidhang Folklor Humanistis. Kanthi praktis, panaliten iki bisa menehi paedah kanggo: (1) Panaliten sabacute yaiku bisa dadi lelandhesan panaliten sabacute, grembag lan aweh seserepan karya sastra miligine kajian Foklor Humanistis. (2) kanggo Peminat Sastra yaiku bisa kaangkah bisa menehi sumbangan pangerten ngenani sastra mligine folklor lisan. (3) Pendidikan yaiku panaliten iki kaangkah bisa menehi sumbangan menyang pendidikan sastra mligine folklor lisan lan supaya tuwuh motivasi nganakake panaliten sabacute.
Teori kang digunakake kanggo ngrembag Legendha Dhusun Beteng iki yaiku teori Folklor Humanistis kang ngrembag aspek karyane utawa kabudayane (lore) tinimbang masyarakate (folk). Metodhe kang digunakake ing panliten iki yaiku dheskriptif kanthi pendekatan  kualitatif. Tatacara nemtokake informan ing panaliten iki ana loro yaiku informan kunci lan informan biasa. Tatacara ngumpulake dhata ing panliten iki yaiku observasi, wawanrembug, kuesioner, nyathet, ngrekam lan dokumentasi. Kanggo nguji keabsahan data ing panaliten iki yaiku ngunakake teknik trigulasi. Tatacara nganalisis data yaiku ngunakake metodhe deskriptif lan content analysis. 

Asil saka nintingi dhata yaiku pitutur kang bisa dijupuk saka Legendha Dhusun Beteng iki ngandhut pitutur kang becik digawe patuladhan kayata kudu bisa netepi janji, aja nduweni sipat dendam, waspada marang bebaya kang bakal dumadi iki gawe jaga-jaga amrih ora kena bebaya lan ngundhuh wohing pakarti. Saka katerangan ing dhuwur mau ndadekake Legendha Dhusun Beteng duwe kalungguhan kang maneka ing masyarakat panyengkuyunge, iki bisa dideleng yen kalungguhane bisa diperang dadi telu yaiku (1) masyarakat kang nganggep wigati lan percaya marang crita kasebut, (2) masyarakat kang ngangep ora wigati anane crita kasebut, lan (3) masyarakat kang ora perduli marang crita Legendha Dhusun Beteng kasebut.
PURWAKA

Lelandhesane Panliten 
Kabudayan minangka asil cipta, rasa lan karsane manungsa kang nuduhake jati dhirining manungsa kasebut. Kabudayan nduweni nilai-nilai, norma-norma lan piwulangan adiluhung tumrap manungsa utawa masyarakat panyengkuyunge. Kabudayan bisa ngrembaka utawa ora gumantung saka manungsane dhewe, kang bisa ngrembakake uga saka masyarakat kang duweni kabudayan kasebut. Saben-saben pratingkah lakune manungsa minangka masyarakat kaiket karo kabudayan. Suparlan (sajrone Sudikan, 2001:3) ngandharake, kabudayan minangka ngilmu mujudake sawijining pokok pamikire utawa panemu kang ana ing pikirane manungsa lan sawijining pratandha (adhedasar tumindake manungsa lan asil saka tumindake kasebut).
Ing negara Indonesia nduweni maneka warna suku kang manggon ing akeh pulo-pulo. Saka kahanan kasebut Indonesia duweni maneka warna kabudayan miturut panggonan lan masyarakat saka suku kasebut. Kabudayan-kabudayan kasebut minangka warisan saka para leluhur kang kudu dijaga lan diuri-uri supaya bisa terus ngrembaka. Sudikan (2001, 4-5) ngandharake, miturut corake kabudayan diperang dadi telu yaiku, (a) kabudayan suku bangsa, (b) kabudayan umum lokal, lan (c) kabudayan nasional. Kabudayan suku bangsa yaiku sakumpulaning manungsa kang kaiket kasadharan lan dadi ciri pangenal sawijining budaya kang ana ing sawijining dhaerah utawa suku bangsa tartamtu. Kabudayan nasional minangka pucuking kabudayan dhaerah kang nduweni ciri khas lan mutu kang adiluhung. Kabudayan lokal minangka wujud saka kegiatan-kegiatan panguripane para warga saka bagean sawijining masyarakat suku bangsa utawa luwih, saengga kagiyatan-kagiyatan kasebut dadi lelandhesaning pranata-pranata sosial kang punjere saka kabudayan-kabudayan suku bangsa lokal sanajan biyasane ana pangaribawa saka kabudayan nasional (Sudikan, 2001:5).
Saben wujud kabudayan kasebut narik kawigaten amarga iku nuduhake cirri kang mligi saka masyarakat kang duweni kabudayan kasebut. Tuladhane crita rakyat kaya dene legenda. Lumrahe legenda nyritakake dumadine sawijining panggonan. Legendha yaiku crita kang bener-bener kedadeyan lan ora dianggep suci William R Bascom (sajrone Danandjaja, 1986:66). Runtut klawan panemune William kasebut legendha minangka cita asal-usul sawijining panggonan. Legendha sumebar lumantar lesan nganti bisa turun-tumurun saka pawongan siji marang pawongan liya, ananging legendha kang lumantar saka lesan pancen nduweni daya tumrap masyarakat kang percaya.  
Brunvand (sajrone Danandjaja,1986:21-22) ngandharake yen folklor kaperang dadi telu. Ing antarane folklor lisan, folklor setengah lisan, lan folklor dudu lisan. Salah sawijine wujud folklor yaiku folklor lisan kang bisa awujud sastra lisan utawa crita rakyat. Crita rakyat tuladhane legendha, kang uga bakal dadi objek ing panliten iki. Legendha yaiku crita rakyat kang dianggep bener-bener kedadeyan lan gegayutan karo prastawa lan asal-usul sawijine panggonan. Ing Indonesia utamane ing Jawa akeh legendha kang ngrembaka. Salah sawijining legendha ing masyarakat Jawa kaya kang ana ing Kabupaten Jember yaiku Legendha Dhusun Beteng. Legendha kasebut nyritakake dumadine dhusun Beteng kang manggon ana ing Desa Sidomekar Kecamatan Semboro Kabupaten Jember. Sabanjure Legendha Dhusun Beteng bakal dicekakake dadi LDB..   
LDB narik kawigaten pnliti amarga ing dhusun Beteng ana dhaerah miturut masyarakate dianggep isih wingit. Kabukten saka kapercayane masyarakat kang nindakake pagelaran wayang lan slametan ing saben sasi sura, nanging kanthi kahanan kaya mangkono ing jaman saiki ora kabeh masyarakat mangerteni ngenani LDB kasebut, mung juru kunci lan sesepuh-sesepuh sing saya suwe saya sathitik cacahe kang ngerti LDB. Sabanjure LDB iki bakal ditliti kanthi tintingan folklor. Tintingan folklore kang digunakake yaiku folklore humanistis kang nengenake masyarakat sing nduweni kapercayan sing gedhe tumrap LDB lan kedadean kang ana ing dhusun Beteng. Panliten iki banjur diwenehi irah-irahan ”Legendha dhusun Beteng Desa Sidamekar Kecamatan Semboro Kabupaten Jembet (Tintingan Folklor Humanistis).
Adhedhasar lelandhesan panliten mau, mula undherane yaiku; (1) Pitutur apa wae kang kinandhutsajrone crita LDB ing Desa Sidomekar Kecamatan Semboro Kabupaten Jember? (2) Kepriye fungsi LDB ing masyarakat Dhusun Beteng Desa Sidomekar Kecamatan Semboro Kabupaten Jember? (3) Kepriye kalungguhane crita LDB tumrap masyarakat Dhusun Beteng Desa Sidomekar Kecamatan Semboro Kabupaten Jember?. 
Folklor

Danandjaja (sajrone Sudikan, 2001:98) ngandharake folklor yaiku saperangan kabudayan kolektif, sing sumebar lan diwarisake kanthi turun-tinurun sacara tradisional ing versi kang beda-beda, kanthi cara lisan uga conto sing dibarengake karo gerak isyarat utawa piranti pengingat. 


Danandjaja (1986:3-4)  bedane folklor karo kabudayan liyane yaiku: (a) sumebare kanthi cara lisan, (b) nduwe sipat tradisional, (c) ana ing maneka warna versi lan varian-varian kang beda-beda, (d) nduwe sipat anonym yaiku jeneng pangripatane ora ana sing ngaweruhi, (f) nduwe wujud berumus utawa nduwe pola kayata ing crita rakyat biasane diwiwiti karo tembung “bulan empat belas hari” kanggo gambarake ayune paraga, (g) nduwe piguna (fungtion) ing panguripe masyarakat, kayata ing crita rakyat kang nduwe piguna kanggo ndhidhik, hiburan, lan protes sosial (h) nduwe sipat prologis (nduwe logika dhewe kang ora padha karo logika umume), (i) folklor dadi milik bersama saka kumpulaning masyarakat tertamtu lan (j) nduwe sipat polos saengga kadhang kala kasar.

Adhedhasar katerangan ing dhuwur mau, bisa didudut yen folklor minangka kabudayan tradisional saka kumpulaning masyarakat kang sumebar kanthi cara lisan kanthi turun-temurun ing tengahing masyarakat. LDB klebu folklor lisan merga LDB kasebut minangka kabudayan tradisional wujud crita prosa rakyat ing masyarakat Desa Sidomekar mligine lan masyarakat Jember umume.  
Gegayutane Folklor karo Masyarakat


Koenjaraningrat (1983:47) ngandharake kang jarwane, salah sawijine manungsa kang nduweni kecenderungan sosial yaiku sakabehing tatalaku kang ngrembaka akibat saka interaksi sosial utawa sakabehing tatalaku kang ngrembaka jalaran iteraksi sosial utawa gegayutan antarane manungsa. Saka interaksi antarane individu sajrone masyarakat ndadekake tuwuhe kabudayan kang turun temurun nganti saiki. Masyarakat duwe sipat heterogen, nanging isih nduwe rasa bebarengan kang raket sarta anane interaksi sosial sajrone masyarakat iku saengga ndadekake tuwuhe kabudayan. Mula manungsa lan kabudayan nduweni gegayutan kang raket.


Adhedhasar katerangan kasebut ing dhuwur bisa didudut yen antaraning masyarakat lan folklor nduweni sesambungan kang raket, kekarone padha-padha jangkepi. Folklor minangka wujud kabudayan kang asale saka asil tumindake masyarakat. Suwalike anane folklor mau bisa menehi piguna kanggo masyarakat yaiku kanggo piranti ngontrol tumindake manungsa, sarana ndhidhik anak, lan kanggo pambiji tindak-tanduke masyarakat. Adhedhasar katerangan mau bisa dideleng yen folklor ana karana manungsa lan kelestariane masyarakat ana karana folklor. 

Konsep Legendha

Danandjaja (1986:66) ngandharake kang jarwane, legendha asring kasebut sejarah kolektif (folk history), sanajan sejarah kasebut ora ditulis saengga dadi distorsi, saengga biyasane crita kasebut beda karo asline. Legendha biyasane nduwe sipat migrator yaiku bisa pindah-pindah, saengga dikenal ing sajabane tlatah ana ngendi legendha kasebut tuwuh.  Titikan ing legendha yaiku ora ana pangriptane (nduwe sipat anonim), milik kolektif, lan nduwe fungsi tertamtu ing masyarakat kang durung ngenal aksara (buta huruf). 


Brunvand (sajrone Danandjaja, 1986:67-75) ngandharake kang jarwane, legendha diperang dadi papat yaiku: (1) Legendha Keagamaan (religious legend), kang klebu legendha keagamaan yaiku: (a) legendha-legendha wong suci (higiography), (b) legendha ngenani kasekten, wahyu, donga (sembahyang) lan kaul utawa kajat, (c) legendha saka kitab suci (the bible of the folk); (2) Legendha alam ghoib (supernatural legends), wujud legendha iki biyasane rupa crita kang dianggep dialami sawijining wong. (3) Legendha perseorangan (personal legends), crita ngenani paraga-paraga tartamtu kang dianggep tau kedadean. (4) Legendha setempat (local legends), kang klebu ing golongan legendha iki yaiku crita kang ana gegayutane karo sawijining papan, jeneng papan lan wujud topografi ( wujude permukaan sawijining dhaerah puthuk lan jurang)..

Konsep Folklor Humanistis

Danandjaja (1986:7) ngandharake kang jarwane, panliten folklor humanistis yaiku panliten kang ora mung wates kasusastran kang rupa lisan kaya crita prosa rakyat kang dadi objek panliten, nanging uga tumindaking manungsa kayata: tari, basa isyarat utawa asil karya manungsa kayata arsitektur rakyat lan pakaian rakyat. Kang wigati ing panliten iki yaiku luwih munjerake ing aspek karyane utawa kabudayane (lore) tinimbang masyarakate (folk).


Saliyane iku miturut Sutarto (sajrone Endraswara, 2009:76) ngandharake kang jarwane, kanggo nintingi folklorhumanistis ana telung ancangan yaiku: 1) pendekatan historis –geografis kanggo nyusun lan nemtokake papan lan wayah wujud dhasar sawijining crita rakyat kanthi cara mbandhingake kanthi sistematis ing versi kang wis ditulis lan kang durung ditulis, 2) pendekatan morfologis kang asale fokus menyang tintingan diakronis menyang tintingan sinkronis, lan 3) pendekatan etnografis, ing pendekatan iki nggambarake dheskripsi sistematis ngenani crita karo wong kang nyritakake.


Saka andharn ing ndhuwur, LDB ditintingi miturut teori folklor humanistis yaiku kajian folklore kang luwih migatekake ana ing aspek lore tinimbang folk kang ana ing kajian folklor.
Konsep Fungsi


Salah sawijining ciri folklor yaiku nduwe piguna ing panguripane masyarakat kanggo negesake identitas utawa ciri supaya integritas sosial lan kanthi simbolis bisa ningkat. Malah ana kang nyebutake yen folklor aweh daya prabawa luwih kuat tinimbang sastra modern merga folklor bisa mbangun tata nilai kang wujude saka tumindak.


Malinowski (sajroning Endraswara,2009:128) merang dadi loro yaiku minangka kontrol sosial (keagamaan, kesusilaan, lan tumindake masyarakat) lan sarana ndhidhik bocah. Kang wigati ing fungsi iki kabudayan nduwe fungsi supaya kebutuhan naluri manungsa bisa kacukupan. Radcliffle-Brown (sajroning Hutomo,1991:19) merang fungsi dadi loro yaiku kanggo njaga kautuhan lan sistematik struktur.

Bascom (sajroniing Sudikan,2001:109) ngandharake kang jarwane, fungsi sastra lisan ana papat yaiku: 1) ndhidhik anak, 2) kanggo pengawas norma-norma, 3) pengesah pranata-pranata lan lembaga-lembaga kabudayan, lan 4) hiburan. Hutomo (1991:69-73) merang fungsi sastra lisan dadi lima yaiku: 1) sistem proyeksi, 2) ngesahake kabudayan, 3) supaya norma-norma kasebut digawe, 4) ndhidhik anak, 5) aweh dalan supaya bisa aweh panyaru marang wong liyan, 6) aweh dalan kanggo masyarakat supaya luwih superior tinimbang wong liya, 7) piranti protes ketidakadilan ing masyarakat, lan 8) kanggo hiburan.

Lelandhesane Teori
Panliten iki nggunakake teori folklor humanistis kaya kang diandharake Endraswara (2009:76). Ing panliten folklor humanistis iki panliten ora mung wates kasusastra kang rupa lisan kaya crita prosa rakyat kang dadi objek panliten nanging uga tumindaking manungsa kayata: nari, basa isyarat, utawa asil karya manungsa kayata arsitektur rakyat lan pakaian rakyat. Kang wigati ing panliten iki yaiku luwih munjerake aspek karyane utawa kabudayane (lore) tinimbang masyarakate (folk).

Ing panliten iki teori fungsi kang digawe nintingi LDB yaiku teori fungsi Malinowski (sajrone Endraswara,2009:128) kang merang  fungsi dadi loro yaiku minangka kontrol sosial (keagamaan, kesusilaan, lan tumindake masyarakat) lan sarana ndhidhik bocah. Kang cetha ing fungsi iki yaiku kabudayan nduwe fungsi supaya kebutuhan naluri manungsa kacukupan.

METODHE PANLITEN 



Ing panliten LDB iki gunakake metodhe panliten kualitatif deskriptif. Metodhe iki nggunakake kanthi tujuwan yen dhata kang diasilake awujud dhata tulis utawa lisan saka manungsa.


Taylor (sajrone Moleong, 2000:3) ngandharake pendekatan kualitatif  yaiku  prosedur penelitian  kang ngasilake dhata deskriptif kang rupa tembung-tembung tertulis atau lisan saka informan lan tumindak kang bisa dideleng. Arikunto (2006:11) panliten deskriptif yaiku wujud panliten non-hipotesis kang nduwe tujuwan nggambarake status fenomena, ing kene paneliti kepengen weruh sawijining babagan.
Objek panliten iki yaiku folklor lisan awujud legendha kang ana ing Dhusun Beteng. Papan panliten iki ana ing Dhusun Beteng Desa Sidomekar Kecamatan Semboro Kabupaten Jember.

Sumber dhata yaiku sumber kang bisa menehi kawruh marang panliti. Sumber dhata ing panliten iki yaiku masyarakat kang ana ing Dhusun Beteng Desa Sidomekar Kecamatan Semboro Kabupaten Jember kang diasilake kanthi cara wawancara. Masyarakat kasebut diarani narasumber utawa informan. Narasumber utawa informan yaiku wong kang bisa menehi katerangan utawa informasi ngenani objek panliten. 

Endraswara (2009: 220) ngandharake, merang informan dadi loro yaiku, informan kunci lan informan biasa. Informan kunci yaiku wong kang nduwe peran penting ing folklor kayata dalang, juru kunci, tokoh masyarakat sesepuh lan pelaku liyane. Banjur informan biasa wong kang dadi panyengkuyung folklor kasebut. Informan biasa biyasane dadi penikmat folklor nanging kalungguhane padha pentinge.

Ing panliten iki panliti nemtokake narasumber utawa informan adhedhasar katerangan Endraswara. Ing kene kang klebu informan kunci yaiku, Pakdhe Ngadul Gani minangka juru kunci, Pak Ngadi Gunung minangka sesepuh dhusun, Pak Rahadi Slamet Wardoyo minangga masyarakat. Kang klebu informan biasa yaiku para warga kang nyengkuyung ing panliten iki. Cacahing informan biasa iki gumantung karo angket kang disebar yaiku ana 40 angket.

Dhata ing kene yaiku asil cathetan panliti kang rupa fakta utawa angka. Dhata kang diasilake yaiku teks lisan masyarakat Dhusun Beteng Desa Sidomekar Kecamatan Semboro Kabupaten Jember. Teks lisan kasebut diasilake saka asil wawancara karo masyarakat Dhusun Beteng Desa Sidomekar Kecamatan Semboro Kabupaten Jember.

Ing kene panliti nggunakake sawernane cara kanggo ngumpulake dhata. Ing antarane yaiku: Observasi yaiku tatacara ngumpulake dhata kanthi cara terjun langsung menyang papan kang dadi sumber panliten. Gunane observasi yaiku kanggo nggolek dhata kang sabenere ngenani LDB ing Desa Sidomekar Kecamatan Semboro Kabupaten Jember. Miturut Sugiyono (2009:145) tatacara observasi yaiku tatacar kanggo nliti babagan solah bawane manungsa, tumandang manungsa lan kedadeyan ing donya. Tatacara observasi diwiwiti kanthi cara menyang bale desa Sidomekar saperlu ijin kanggo nliti lokasi sing arep digawe laporan panliten. Banjur menyang juru kunci Dhusun Beteng lan informan kunci liyane saperlu nggolek informasi kan gegayutan karo objek kasebut.

Wawancara yaiku pacelathon antarane narasumber lan pawongan sing golek pawarta Tujuwan saka wawancara iki nggoleki katerangan luwih akeh ngenani objek. Ana ing kene tatacara wawancara kang kudu dimangerteni panliti yaiku: (a) wektu kanggo wawancara, yen bisa wektu informan istirahat; (b) aja suwe-suwe anggone wawancara (luwih becik dibolan-baleni); (c) aja takon bab kang nduweni sipat sensitive; (d) aja nggurui informan; (e) aja mbantah jawaban informan; lan (f) aja nyela omongan informan (Sudikan, 2001:176) 

Hutomo (1991:82) uga nambahi kang jarwane, anggone wawancara lumakau, aja nganti ganggu informan karo pitakonan-pitakonan kang aneh, utawa mbandhingake karo penemune informan liya, lan wawancara sabenere kudu dilakoni sadurunge lan sawise wawancara dileksanakake.
ANDHARAN ASILING PANLITEN

Wilayah lan Kahanan  Desa Sidomekar 

Desa Sidomekar biyen kalebu Kecamatan Tanggul, lan merga ana owah-owahan wewengkon kecamatan saiki kalebu Kecamatan Semboro. Jeneng Sidomekar digawe amarga dikarepake nduweni tujuwan lan alesan tertamtu. Miturut Kepala Desa Sidomekar Ir. H. Sugeng Riyadi, jeneng Sidomekar dienggo kanthi maksud supaya desa Sidomekar tansah bisa ngrembaka utawa berkembang ing bidhang apa wae. Iki bisa dideleng saka jeneng Sidamekar, kang dikarepake desa iki bisa mekar kang tegese ngrembaka iku. Pangrembakane desa iki ora mung teges wantah, nanging kang dikarepake ngrembaka ing sekabehane bab kang bisa ndadekake masyarakate luwih tentrem lan mulya. 

Miturut Ir. H. Sugeng Riyadi njlentrehake yen asma kinarya japa. Tegese saka jeneng kang digunakake kanggo jenengake desa iki diajab bisa ndadekake masyarakate bener-bener ngrembaka utawa mekar ing babagan panguripane, nanging kabeh iku ora bisa diwujudake tanpa anane panyengkuyung saka sekabehane masyarakat. Kanthi mangkono Ir. H. Sugeng Riyadi, nyuwun marang para warga kabeh supaya bebarengan mbangun marang desane yaiku Desa Sidamekar iki. Kejaba mbangun desane, kang dikarepake Kepala Desa iki, masyarakat uga sayuk mbangun ing sekabehane perangan, kaya ekonomi, sosial lan apa wae murih urip tentrem mulya bisa ginayuh.

Desa Sidamekar nduweni wilayah kang ambane kira-kira 711 Ha. Kanthi rincian, padunungan masyarakat kang ambane kira-kira 59 Ha, lemah kang digunakake kanggo sawah ana 643 Ha, lan liyane kanggo sekolah, toko lan uga kuburan.

Sadawane dalan ing Desa Sidomekar menyang Dhusun Beteng akeh tuwuh tetaneman. Kecamatan Semboro misuwur woh jeruke, jembare tetaneman jeruk ing desa Sidomekar 25Ha. Uga akeh tetaneman liyane kaya jagung 100Ha, kacang dhele 125Ha, pari 250Ha. Rata-rata hawa saben dinane ing Desa Sidomekar 27 derajat celcius utawa utawa adhem.
Pangupajiwa

Sajrone urip ing alam donya, manungsa mbutuhake sawernane keperluwan kang kudu dijangkepi. Salah sawijine cara kanggo nggayuh keperluwan kasebut kanthi nindakake pakaryan. Semono uga kaya wong kang manggon ing Desa Sidamekar. Kang dadi punjering  perekonomian masyarakat Sidomekar yaiku dadi tani. Kejaba iku uga ana pakaryan liya kang diayahi dening para warga desa Sidamekar. Rerangken pakaryan kasebut bisa dideleng kaya tabel ing ngisor iki.
Tabel 1. Pangupajiwa Pendhudhuk

	No
	Pangupajiwa
	Cacahing ( masyarakat  )

	1
	Petani
	1452

	2
	Buruh Tani
	2500

	3
	Buruh Migran
	9

	4
	Pegeawai Negeri Sipil
	291

	5
	Pengrajin Industri Rumah Tangga
	2

	6
	Pedagang Keliling
	13

	7
	Peternak
	2

	8
	Pembantu Rumah Tangga
	41

	9
	TNI utawa POLRI
	39

	10
	Dokter, Bidan lan Perawat
	13

	11
	Karyawan Perusahaan Swasta
	533

	12
	Karyawan Perusahaan Pemerintah
	38

	13
	Pengusaha Kecil Menengah
	4

	14
	Notaris
	1

	14
	Dukun dan Jasa Pengobatan
	7

	15
	Dosen Swasta
	6

	16
	Pengusaha Besar
	1

	17
	Arsitektur 
	1

	18
	Seniman atau Artis
	6

	19
	Makelar 
	9

	20
	Sopir Angkutan Umum
	42

	21
	Tukang Cukur
	3

	22
	Tukang Batu
	99


(Sumber : Profil Desa Sidomekar, 2011: 16)

Pendhudhuk lan Pendhidhikan Warga Masyarakat Desa Sidomekar

Miturut dhata kependhudhukan, cacahing pendhudhuk ana 13198 ing antarane 3836 kepala kaluwarga. Dhata kasebut bisa dideleng ing tabel ngisor iki.

Tabel 2. Cacahing Pendhudhuk Desa Sidomekar
	Lanang (jiwa)
	Wadon (jiwa)
	Cacahing
 ( masyarakat  )

	6729
	6469
	13198


(Sumber : Profil Desa Sidomekar, 2011: 15)
Miturut tabel ing ndhuwur nuduhake cacahe masyarakat Desa Sidomekar ana 13198 pawongan. Kang kaperang dadi lanang lan wadon, sing enom nganti sing tuwa. Pawongan lanang cacahe ana 6729 lan pawongan wadon cacahe ana 6469. Dhata kasebut dijupuk saka dhata kang diimpun dening desa ing taun 2011. Banjur cacahing pendhudhuk bisa kaperang maneh miturut umur, kaya kang ana ing table ngisor iki.

Table 3. Cacahing Pendhudhuk Desa Sidomekar Miturut Umur

	No
	Umur
	Cacahing ( masyarakat  )

	1
	0-12 bulan
	261

	2
	2-5 th
	792

	3
	6-18 th
	4037

	4
	19-56 th
	6392

	7
	>56 th
	1716

	    Cacahing
	13198


(Sumber : Profil Desa Sidomekar, 2011: 15)
Pamerangan kang adhedhasar umur, masyarakat sing dumunung ana ing Desa Sidomekar kabeh rata, nanging kang paling akeh cacahe yaiku rata-rata umur 19 tahun nganti 56 tahun, yaiku cacahe ana 6392 pawongan.


Ngenani pendhidhikan masyarakat, pamarentah wis nyedhiani sarana pendhidhikan formal yaiku, anane gedung TK, SD, SMP lan SMK. Senadyan manggon ing pinggir, Sidomekar kalebu Desa kang maju ing bidhang Pendhidhikan, iku dideleng saka anane SMKN ing Desa iki. Kesadaran para masyarakat tumprap pendhidhikan anake uga wis gedhe. Wong tuwa anggone nyekolahne anake wis bisa kanthi temenan nganti ana sing nyekolahake tumekan pawiyatan luhur. Tingkat pendhidhikan pendhudhuk cukup apik, bisa dideleng ing tabel ngisor iki:

   Tabel 4. Tingkat Pendhidhikan 

	No
	Tingkat Pendhidhikan
	Cacahing

	1
	Buta huruf
	-

	2
	Tidak Tamat SD
	2

	3
	Tamat SD
	1291

	4
	Tamat SMP
	743

	5
	Tamat SMA
	662

	6
	Tamat D1
	-

	7
	Tamat D2 Sederajat
	3

	8
	Tamat D3
	3

	9
	Tamat S1
	13

	10
	Tamat S2
	-


(Sumber : Profil Desa Sidomekar, 2011: 19)
Saka tabel ing ndhuwur bisa deleng yen masyarakat Desa Sidomekar nduweni pendhidhikan sing cukup apik. Kabukten saka ora ana masyarakat sing wuta aksara uga kabukten saka akehe masyarakat sing wis tamat SD cacahe ana 1291, kahanan iku mujudake yen masyarakat antuk pendhidhikan dhasar.

Kulawarga
Masyarakat Desa Sidomekar saka etnis Jawa asli, saengga ing sajrone kulawarga isih ngugemi tata krama uga unggah ungguh Jawa. Kaya dene wong Jawa umume, sajrone kulawarga ana wong tuwa lanang diarani Bapak, wong tuwa wadon diarani Ibu, dulur lanang tuwa diarani kangmas utawa mas, dulur wadon tuwa diarani mbakyu utawa mbak, dulur lanang enom diarani adhi utawa le, lan dulur wadon enom diarani adhi utawa ndhuk.

Kanthi anane silsilah kulawarga kaya mangkono nduweni teges asipat ngurmati marang saduluran lan isih diugemi masyarakat Desa Sidomekar. Kejaba silsilah kulawarga utama kasebut, uga ana saperangan kulawarga kang isih ana wong tuwa saka bapak utawa ibu kang banjure diarani simbah.

Ing Desa Sidomekar, kejaba pendhudhuk asli Jawa uga ana pendhudhuk saka etnis Madura kang cacahe 45 wong lan Etnis Sunda cacahe 36 wong. Senadyan luwih sithik tinimbang wong Jawa, wong kasebut ditampa kanthi apik lan bisa ndadekake paseduluran kang rukun.

Panguripane Pendhudhuk Desa Sidomekar

Salaras karo budaya (adat) masyarakat kang kenthel karo budaya Jawa, basa sing digunakake pendhudhuk Desa Sidomekar basa Jawa. Kaya ing tataran basa Jawa anane ngoko, krama, lan krama inggil uga digunakake dening masyarakat Desa Sidomekar, nanging amarga kabupaten Jember umume kacampuran dening wong madura, mula akeh-akehe basa kang digunakake yaiku basa ngoko lan ngoko alus. Mung saperangan wae kang nggunakake krama.

Ora mung basa, ning tindak-tanduke pendhudhuk Desa Sidomekar uga manut tata krama Jawa, masyarakat grapyak, semanak lan ngurmati wong liya. Ing Desa Sidomekar uga isih ana bocah-bocah sing wis mulih sekolah padha mbiyantu wong tuwane ning sawah utawa tegal nganti rampung banjur bisa dolan. Tindak tanduk iki nuduhake prilaku sing ngormati marang wong  tua.

Masyarakat Desa Sidomekar kang akeh-akehe wong tani panguripane uga prasaja. Ora ana sing urip kanthi mubra-mubru utawa mewah. Kabeh wis kaya adate wong ing padesan. Gotong royong lan maneka penggaweyan isih kerep digarap bebarengan para warga. Panguripan kaya mangkono isih tetep lestari tumprap wong Desa Sidomekar.

Wujud Bebrayan lan Kapercayan ing Desa Sidomekar

Urip sesrawungan (sosial) utawa kemasyarakatane kang nuduhake kerukunan, solidaritas lan ketentreman ing warga. Iku bisa dideleng nalika ana pendhudhuk padha gotong royong ngedhegake omah. Nalika mbangun omah kudu ana rasa kapercayan lan kekompakan. Biyasane mbutuhake wektu bolak-balik ora mung sepisan. Iki nuduhake yen ing antarane masyarakat ora ana disintegrasi. Ora ana peperangan lan ora ana eyel-eyelan. Padha njaga karukunan bakal ngasilake ketentreman ing para warga.

Semono uga kapercayan kang dipercaya para warga. Akeh warga kang nganut agama Islam, nanging Islam ana ing kana ana loro Islam kejawen lan Islam tulen. Islam kejawen uga diarani religi jawa yaiku kapitayan sing dianut dening manungsa suku Jawa. Kejawen wujud kapitayan lan konsep antarane Hindu-Islam sing nduweni sipat mistik lan biyasane gegayutan karo ilmu kebatinan. Kejawen nganut paham animisme lan dinamisme. Animisme yaiku kapitayan sing nganggep ing donya iki ora mung ana manungsa lan samubarang liyane nanging uga ana roh-roh sing ora maujud lan manggoni panggonan tartamtu, biyasane panggonan kasebut diarani panggonan angker. Dinamisme yaiku kapitayan manungsa sing nganggep woh-wohan utawa barang sing nduweni kadidayan tartamtu, kayata keris utawa wit ringin. Biyasane barang kuwi digunakake minangka jimat utawa panggonan kanggo semedi. Islam tulen yaiku manungsa kang ngugemi agama islam miturut syariat-syariat lan ajaran agama islam. Bisa digolongke kaya dene Kyai, Ustadz uga para santri.

Kesenian lan Hiburan

Masyarakat Jawa misuwur  karo seni budaya utamane kang oleh pengaruh agama Hindu-Buddha kayata pagelaran wayang. Panguripan masyarakat Desa Sidomekar cedhak karo panguripan kang tradisional merga, kabudayane isih kenthel. Kesenian lan hiburan ing desa iki ora adoh karo kabudayan Jawa, kayata jaranan utawa kuda lumping lan lodrug. Kesenian iki biyasane dipentasake nalika ana pendhudhuk nduweni acara, kayata mantu, sunatan, tasyakuran, lsp, uga kanggo sarana nglestarekake warisan budaya kang ana ing desa kasebut lan sarana nyuwun kaslametan.

Pagelaran wayang saben sasi Sura ing dhusun Beteng desa Sidomekar nduweni tujuwan utama supaya oleh keslametan lan adoh saka bebaya uga supaya bisa nduweni kauripan sing tentrem lan rukun. Pagelaran wayang sing biasa dianakake dudu pagelaran wayang biasa nanging pagelaran wayang ruwatan murwakala uga diarani ruwat bhumi.

Murwakala saka tembung murwa lan kala, murwa tegese kawitan lan ala tegese malapetaka utawa bebaya. Lakon marwakala nduweni crita ngenani asal usul dewa sing nduwe aran Kala lan ngenani kauripane Kala sabanjure. Ing crita murwakala uga nyritakake kawruh sejatine urip.

Lakon murwakala kasusun saka telung perangan, perangan kapisan yaiku nyritakake ngenani wayang purwa carakan utawa crita ngenani kauripan para dewa ing donyane para dewa, perangan kapindho nyritakake ngenani para dewa sing mudhun menyang marcapada, sing ditugasake dening bathara guru kanggo mbiyantu para manungsa saka murkane bathara kala.

Dhalang sing nglakokake pagelaran wayang ruwatan murwakala kudu nduweni kabisan ing babagan ruwatan merga ruwat bhumi ruwatan paling gedhe lan abot ora kabeh dhalang bisa nglakokake ruwatan kuwi. Ubo rampe utawa sesajen sing digunakake kudu jangkep, ubo rampe sing digunakake yaiku:

1) Pang kayu dadap jangkep karo godhonge

Pang kayu dadap jangep karo godhone  nduweni simbol pitulungan saka Gusti Allah. Supaya gusti Allah tansah paring pitulungan marang manungsa.

2) Wit tebu sagodhonge

Tebu uga diarani manteping kalbu. Nduweni simbol kakuatan lan mantepe batin. Supaya budi pekerti lan kakuatan bathin kita bisa kukuh lan jejeg kaya wit tebu.

3) Cengkir

Cengkir utawa klapa ijo sing isih enom mujudake pikiran lan kakuatan batin. Cengkir diarani kenceng ing pikir. Ing ndoya iki nalika tumindak awake dhewe ora oleh mung ngandelne pikiran lan fisik nanging uga kakuwatan batin lan akal budi.

4) Gedhang satundhun

Gendhang sing digunakake yaiku gedhang raja talun. Nduweni simbol keberhasilan. Maksude yaiku supaya kita urip iki nduweni tujuwan sing migunani tumrap agama, bangsa lan sosial.

5) Pithik panggang lan ingkung

Nduweni tujuwan supaya hormat marang wong tuwa lan nduwe sipat welas asih marang wong liya.

6) Suruh ayu

Suruh ayu nduweni simbol perkara sing diadhepi manungsa. Maksud simbol suruh ayu yaiku supaya manungsa siap ngadhepi pacoban lan perkara apa wae sing ana ing uripe.

7) Kembang setaman

Kembang setaman yaiku simbol sosialisasi dhiri. Sing nduweni maksud supaya kita bisa njaga jatine dhiri, kaluwarga lan kanca.

8) Tepung beras campur kembang Kembang pancawarna

Sajrone kembang pancawarna iki ana melathi, mawar abang, kanthil utawa gadhing putih, gadhing kuning lan kenanga. Sing nduwe teges katresnan lan welas asih marang manungsa liyane.

9) Tumpeng robyong

Tumpeng Robyong sing nduweni wujud krucut minangka simbol manungsa sing taat agama lan nduweni tujuwan siji yaiku Gusti Allah, macem-macem lawuh sing cumepak mingga simbol  manungga sregep nyambut gawe. 

10) Jajan pasar

Jajan pasar biasane ditata dadi siji neng wadah lan nduweni simbol karukunan manungsa saka suku lan agama kang beda.

11) Sega tumpeng patang macem

Sega tumpeng iki ana patang macem yaiku sega kuning, sega brok, sega byar lan sega golong. Nduweni simbol bibit manungsa. Supaya nalika nduwe ketururunan bisa nduweni bibit-bbit manungsa sing nduweni sipat becik.

12) Macem-macem bubur

Bubur sing digawe yaiku bubur sura, bubur sengkala lan bubur pancawarna. Sing nduweni lambang cikal bakale manungsa supaya nduweni rasa hormat marang wong tuwa lan bisa ngendalekake hawa nepsu.

13) Pecut

Pecut minangka lambang sipat wani lan percaya dhiri. Wani lan percaya Gusti Allah bakal menehi pitulungan marang sapa wae sing bener.

14) Kendhi isi banyu putih

Banyu putih minangka simbol kasucen. Supaya manungsa bisa tansah suci lair lan bathin.

15) Saiket pari

Pari nduweni simbol manungsa sing becik lair lan batin

16) Woh-wohan

Woh-wohan sing digunakake kawit sing mentah nganti sing mateng, sing nduwe simbol proses uripe manungsa kawit cilik nganti tuwa. Woh-wohan apa wae bisa digunakake.

17) Janur kuning

Janur kuning nduweni simbol dalan urip sing padhang. Maksude supaya dalan uripe manungsa bisa lancer lan lurus kanthi ridha saka Gusti Allah.

Kabeh ubarampe sing digunakake nalika wayangan amung arupa simbol, sing nduweni tujuan supaya manungsa urip tansah eling lan memuji marang Gusti Allah, supaya manungsa nduweni sipat becik, kuat bathin lan pikiran. Uga wujud pangarep-arep supaya adoh saka bebaya lan diwenehi urip sing tansah tentrem lan rukun.

Mula Bukane Legendha Dhusun Beteng Desa Sidomekar Kecamatan Semboro Kabupaten Jember


Ing kene bakal diandharake ngenani mula bukane LDB. LDB minangka legendha kang dipercaya masyarakat panyengkuyunge. Umume legendha asipat anonim utawa ora ana pangriptane, mula sak kuwi crita legendha ora ana pakeme. Crita kasebut disebarake kanthi cara lisan antarane wong siji marang wong liyane lan turun tinurun, saengga nuwuhake versi kang beda-beda.

Salah sawijining ciri saka sastra lisan yaiku nduwe wujud varian-varian kang beda-beda, amarga sastra lisan iku ngrembaka saka omongan wong siji menyang omongan wong liyane. Panliti nglumpukake varian-varian kanthi wujud sinopsis. Andharan ngenani crita“LDB Desa Sidomekar Kecamatan Semboro Kabuaten Jember” ing ngisor iki.

Nalika jaman kejayaane Majapahit, Prabu Brawijaya V nduwe garwa teka Campa Johor Malaysia, jenenge Putri Campa. Putri Campa digawa neng Majapahit kanthi tujuan kanggo hadhiah neng Majapahit supaya Malaysia ora diserang, jaman semana Majapahit nguwasai Nusantara. Putri Campa kuwi diutus supaya ngajak Prabu Brawijaya V mlebu agama islam. Nanging Putri Campa ora isa mbujuk Prabu Brawijaya V. 

Prabu Brawijaya V karo Putri Campa iki ora nduwe keturunan. Putri Campa ngutus Demang Kliwon supaya nylidhiki kenapa Prabu Brawijaya V emoh mlebu agama islam. Jebule Prabu Brawijaya V nduwe garwa selir sing ayu banget yaiku Dewi Sekarwangi sing lagi meteng anake Prabu Brawijaya V. Eruh kahanan kaya mangkono Putri Campa nesu njaluk balik neng wong tuwane ing Malaysia. Nalika kuwi kahanane majapahit wis lemah, akhire Prabu Brawijaya V ngalah ngulehne Putri Campa neng malaysia lan Dewi Sekarwangi dititipne neng Sriwijaya hla neng kana dititipne neng pangeran Arya Dhamar.

 Dewi Sekarwangi nglairne putra lanang neng kana dijenengne Raden Patah. Dewi Sekarwangi rabi karo Pengeran arya Dhamar nduwe Putra jenenge Raden Husen. Nalika wis gedhe raden Patah meguru Ilmu agama islam menyang Raden Rahmat yaiku sunan Ampel. Merga eruh critane ibuke ngenani sejatine dheweke putrane Prabu Brawijaya V lan ditinggalake nalika isih neng weteng, Raden Patah dendam pengin nyerang Majapahit. Dheweke nglumpukake santri-santri neng kono dilatih ilmu perang. 

Prabu Brawijaya V krungu nak anake karo Dewi sekarwangi arep nyerang Majapahit, ngerti nak arep diserang Prabu Brawijaya V mlayu neng Tengger terus mengetan nganti neng Jember kene. Hla neng kene nggawe kutha, jenenge kutha kedhawung. Lan dibangun benteng-benteng gawe pertahanan. Suwe-suwe pasukane Raden Patah ngerti yen Prabu Brawijaya V mlayu ngetan neng Jember banjur diserang. Prabu Brawijaya V pengen ngerti gagahe anake lanang. Nalika ngerti anake, Prabu Brawijaya V nyerah lan gelem mlebu agama islam. Sabubare kuwi raden Patah mbalik neng Demak lan Prabu Brawijaya V mbalik neng Majapahit. Kutha lan benteng-benteng sing wis dibangun  ditinggal saking suwene nganti ketutup dadi alas.


Jaman semana sing ngonangi wiwitan kuwi asmane Mat Salam kira-kira taun 1918. Jaman biyen iki ana wong jenenge Mat Salam asli Blitar merantau neng Jember tujuane mondok. Mat Salam mondok disambi nyambut gawe melu uwong, lan dipasrahi nggarap sawah uga angon kebo. Salah sawijining dina, juragane arep nduwe gawe banjur Mat Salam dikongkon golek kayu neng alas sisih etan. 
Nalika golek kayu ing njero alas Mat Salam eruh bangunan kaya kamar-kamar sing dhuwure kurang luwih rong meter setengah yaiku bangunan benteng tilase Majapahit sing biyen arane kutha kedawung. Benteng kuwi dibangun Majapahit nalika Raden Brawijaya mlayu merga arep ana serangan. Ing panggonan kono akeh tuwuh woh-wohan kaya kates, jeruk bali lan liya-liyane. Mat Salam njupuk woh-wohan sing wis mateng digawa muleh. Nanging wis telung dina telung bengi Mat Salam ora isa muleh lan pancet ing bangunan kono. Nalika woh-wohane dideleh ing lemah, Mat Salam eling dalan muleh.
Saka critane Mat Salam masyarakat padha mbabat alas ing dhaerah sing ana benteng-benteng kuwi mau. Pisanan dibabat ana warga sing dadi korban, masyarakat percaya yen kuwi ngono sing njaga alas kuwi arane Mbah Beteng ngamuk merga dhaerahe dirusak. Ngerti kahanan kaya mangkono banjur Mat Salam ujar “yen nganti alas iki kena dibabat saben sasi sura bakal tak slameti lan ana wayangan”. Sawise Mat Salam sumbar, babat alas tilase benteng Majapahit lancar.
 Saiki wis akeh masyarakat sing mapan ing kono terus dadi dhusun, yaiku dhusun Beteng. Biyene tau sasi sura ora dianakake pagelaran wayang, mung ana slametan merga ora ana beya banjur kepala desa jaman semana mulih saka acara slametan gerah sirah terus seda. Masyarakat kene percaya yen kuwi ngono jalarane merga ora ana pagelaran wayang mula ana korban maneh. Saka kedadeyan kuwi saben sasi sura ing kene dianakake pagelaran wayang lan slametan sing nduweni tujuwan supaya desa Sidomekar diwenehi keslametan lan ketentreman. 

Crita Ngenani LDB

Andharan ngenani crita“LDB Desa Sidomekar Kecamatan Semboro Kabuaten Jember” ing ngisor iki.

Nalika jaman kejayaane Majapahit, Prabu Brawijaya V nduwe garwa teka Campa Johor Malaysia, jenenge Putri Campa. Putri Campa digawa neng Majapahit kanthi tujuan kanggo hadhiah neng Majapahit supaya Malaysia ora diserang, jaman semana Majapahit nguwasai Nusantara. Putri Campa kuwi diutus supaya ngajak Prabu Brawijaya V mlebu agama islam. Nanging Putri Campa ora isa mbujuk Prabu Brawijaya V. Prabu Brawijaya V karo Putri Campa iki ora nduwe keturunan. Putri Campa ngutus Demang Kliwon supaya nylidhiki kenapa Prabu Brawijaya V emoh mlebu agama islam. Jebule Prabu Brawijaya V nduwe garwa selir sing ayu banget yaiku Dewi Sekarwangi sing lagi meteng anake Prabu Brawijaya V. Eruh kahanan kaya mangkono Putri Campa nesu njaluk balik neng wong tuwane ing Malaysia. Nalika kuwi kahanane majapahit wis lemah, akhire Prabu Brawijaya V ngalah ngulehne Putri Campa neng malaysia lan Dewi Sekarwangi dititipne neng Sriwijaya hla neng kana dititipne neng pangeran Arya Dhamar. Dewi Sekarwangi nglairne putra lanang neng kana dijenengne Raden Patah. Dewi Sekarwangi rabi karo Pengeran arya Dhamar nduwe Putra jenenge Raden Husen. Nalika wis gedhe raden Patah meguru Ilmu agama islam menyang Raden Rahmat yaiku sunan Ampel. Merga eruh critane ibuke ngenani sejatine dheweke putrane Prabu Brawijaya V lan ditinggalake nalika isih neng weteng, Raden Patah dendam pengin nyerang Majapahit. Dheweke nglumpukake santri-santri neng kono dilatih ilmu perang. Prabu Brawijaya V krungu nak anake karo Dewi sekarwangi arep nyerang Majapahit, ngerti nak arep diserang Prabu Brawijaya V mlayu neng Tengger terus mengetan nganti neng Jember kene. Hla neng kene nggawe kutha, jenenge kutha kedhawung. Lan dibangun benteng-benteng gawe pertahanan. Suwe-suwe pasukane Raden Patah ngerti yen Prabu Brawijaya V mlayu ngetan neng Jember banjur diserang. Prabu Brawijaya V pengen ngerti gagahe anake lanang. Nalika ngerti anake, Prabu Brawijaya V nyerah lan gelem mlebu agama islam. Sabubare kuwi raden Patah mbalik neng Demak lan Prabu Brawijaya V mbalik neng Majapahit. Kutha lan benteng-benteng sing wis dibangun  ditinggal saking suwene nganti ketutup dadi alas.


Jaman semana sing ngonangi wiwitan kuwi asmane Mat Salam kira-kira taun 1918. Jaman biyen iki ana wong jenenge Mat Salam asli Blitar merantau neng Jember tujuane mondok. Mat Salam mondok disambi nyambut gawe melu uwong, lan dipasrahi nggarap sawah uga angon kebo. Salah sawijining dina, juragane arep nduwe gawe banjur Mat Salam dikongkon golek kayu neng alas sisih etan. Nalika golek kayu ing njero alas Mat Salam eruh bangunan kaya kamar-kamar sing dhuwure kurang luwih rong meter setengah yaiku bangunan benteng tilase Majapahit sing biyen arane kutha kedawung. Benteng kuwi dibangun Majapahit nalika Raden Brawijaya mlayu merga arep ana serangan. Ing panggonan kono akeh tuwuh woh-wohan kaya kates, jeruk bali lan liya-liyane. Mat Salam njupuk woh-wohan sing wis mateng digawa muleh. Nanging wis telung dina telung bengi Mat Salam ora isa muleh lan pancet ing bangunan kono. Nalika woh-wohane dideleh ing lemah, Mat Salam eling dalan muleh. Saka critane Mat Salam masyarakat padha mbabat alas ing dhaerah sing ana benteng-benteng kuwi mau. Pisanan dibabat ana warga sing dadi korban, masyarakat percaya yen kuwi ngono sing njaga alas kuwi arane Mbah Beteng ngamuk merga dhaerahe dirusak. Ngerti kahanan kaya mangkono banjur Mat Salam ujar “yen nganti alas iki kena dibabat saben sasi sura bakal tak slameti lan ana wayangan”. Sawise Mat Salam sumbar, babat alas tilase benteng Majapahit lancar. Saiki wis akeh masyarakat sing mapan ing kono terus dadi dhusun, yaiku dhusun Beteng. Biyene tau sasi sura ora dianakake pagelaran wayang, mung ana slametan merga ora ana beya banjur kepala desa jaman semana mulih saka acara slametan gerah sirah terus seda. Masyarakat kene percaya yen kuwi ngono jalarane merga ora ana pagelaran wayang mula ana korban maneh. Saka kedadeyan kuwi saben sasi sura ing kene dianakake pagelaran wayang lan slametan sing nduweni tujuwan supaya desa Sidomekar diwenehi keslametan lan ketentreman.

Pitutur kang ana ing LDB Kecamatan Semboro Kabupaten Jember

1) Kudu bisa netepi janji
Gegambaran ngenani babagan netepi janji iki bisa dideleng ing LDB ngisor iki: 

“Ngerti kahanan kaya mangkono banjur Mat Salam ujar “yen nganti alas iki kena dibabat saben sasi sura bakal tak slameti lan ana wayangan” (pakdhe Ngadul)

“Biyene tau sasi sura ora dianakake pagelaran wayang, mung ana slametan merga ora ana beya banjur kepala desa jaman semana mulih saka acara slametan gerah sirah terus seda. Masyarakat kene percaya yen kuwi ngono jalarane merga ora ana pagelaran wayang mula ana korban maneh” (Pak Saliyanto)


Kutipan kapisan ing dhuwur nuduhake yen Mat Salam ujar kang dadine minangka janji kang kudu diugemi. Lumantar ujare mat salam kasebut para warga dhusun Beteng kang dadi paneruse saka warga sadurunge uga duweni warisan ujar utawa janji kang kudu diugemi.

2) Aja Nduweni Sipat Dendam
Gegambaran ngenani babagan dendam ing crita LDB iki bisa dideleng ing kutipan ngisor iki:

“Merga eruh critane ibuke ngenani sejatine dheweke putrane Prabu Brawijaya V lan ditinggalake nalika isih neng weteng, Raden Patah dendam pengin nyerang Majapahit”( Pakdhe Ngadul)


Ing kutipan kasebut bisa dideleng anane sipat dendam anak marang wung tuwa. Ora becik yen anak nduwe sipat dendam marang wong tuwa merga kaya ngapa alane wong tuwa kudu tetep dihormati. Ana unen-unen mikul dhuwur mendhem jero sing nduweni teges wong tuwa iku kudu dijunjung yasa-yasane lan kaluputane kudu ditutupi aja nganti diumbar.

3) Ngundhuh wohing pakarti
Pitutur kang uga ana ing LDB yaiku ngundhuh wohing pakarti. Apa wae kang dilakoni dening manungsa iku mesthi ana asil bakal dirasakake ing tembe buri. Saka crita LDB kasebut bisa didudut yen sekabehane tumindak bakal nemokake asil. Kanggo tuladha ing crita iku saka tumindak kang dilakoni dening Prabu Brawijaya V. Prabu Brawijaya V wis wani ngrabi marang Putri Cempa kang wis dimangerteni nduweni keyakinan kang beda yaiku babagan agama. Mula pungkasane ndadekake pasulayan ing kraton Mojopahit.

Fungsi LDB Mungguhing Masyarakat Desa Sidomekar Kecamatan Semboro Kabupaten Jember

Fungsi kang ana ing crita LDB yaiku:

1) Kapercayan utawa Keagamaan
LDB  nduwe fungsi keagamaan utawa kapercayan yaiku mangaribawani tumprap masyarakat Desa Sidomekar. Pangaribawa kasebut bisa didudut saka crita legendha kasebut. Wong dhusun Beteng kang akeh-akehe agama Islam kanthi anane crita ngenani Raden Patah kang uga agama Islam bisa ndadekake tambahe kapercayane marang Agma Islam.

2) Ngontrol Tumindake Masyarakat

LDB nduwe fungsi ngontrol tumindake masyarakat. Pigunane crita ngenani LDB ing babagan iki yaiku kanggo piranti supaya masyarakat bisa tumindak kang apik. Saka kedadeyan-kedadeyan ing crita LDB, masyarakat bisa nggunakake pelajaran apa kang ana ing crita  kasebut kanthi bener.

3) Piranti kanggo Ndhidhik Anak

LDB iki bisa dadi sarana kanggo menehi kawruh marang anak putu ngenani crita sejarah jaman biyen. Crita LDB iki kudu dilestarekake dening generasi penerus bangsa supaya anak putu bisa weruh lan blajar nindakake pitutur kang kinandhut ing crita kasebut. Piranti kanggo ndhidhik anak ing crita LDB iki kanggo patuladhan supaya anak putu dadi bocah sing bisa netepi lan ngugemi janji uga ora nduweni sipat dendam marang wong kang wis nyengsarakake.

Kalungguhane Crita LDB ing Warga Masyarakat Desa Sidomekar Kecamatan Semboro Kabupaten Jember

Crita ngenani LDB nduwe kalungguhan kang beda-beda. Adhedhasar informan lan angket kang wis disebar panliti merang kalungguhane crita LDB dadi telu, yaiku: 1) masyarakat kang nganggep LDB wigati, 2) masyarakat kang nganggep crita LDB ora wigati  lan 3) masyarakat kang ora preduli anane LDB kasebut.

PANUTUP
Dudutan 
LDB salah sawijining kabudayan kang wujud folklor lisan, kang sumebar lan diwarisake kanthi turun temurun kanthi cara lisan. LDB iki tuwuh lan ngrembaka ing Desa Sidomekar Kecamatan Semboro Kabupaten Jember. 

LDB iki ngandhut pitutur kang becik digawe patuladhan kayata kudu bisa netepi janji, aja nduweni sipat dendam lan waspada marang bebaya kang bakal dumadi.

Fungsi kang ana ing LDB iki ana loro yaiku minangka kontrol sosial lan dhidhik anak. Ing kontrol sosial fungsine ing babagan kapercayan utawa keagamaan, ngontrol tumindake masyarakat, dadi sarana dhidhik anak piguna liyane yaiku dadi sarana nyukupi kebutuhan naluri manungsa. Kang klebu nyukupi kebutuhan naluri manungsa yaiku gawe sarana keslametan, hiburan lan kanggo nguri-uri kabudayan kang ana.

Kalungguhan LDB ing masyarakat Desa Sidomekar diperang dadi telu yaiku masyarakat kang nganggep wigati lan percaya marang crita kasebut, masyarakat kang ngangep ora wigati anane crita kasebut, lan masyarakat kang ora perduli utawa cuek marang crita LDB. Saka dhata etnografi tingkat kepercayaan, pangupajiwa lan tingkat pendhidhikan nuduhake yen crita LDB isih eksis merga pendhidhikan kang rendah saengga rata-rata pangupajiwane masyarakat Desa Sugih Waras akeh sing dadi tani utawa buruh petani lan kapercayan kejawen isih kenthel ndadekake masyarakat kasebut angel nampa informasi utawa pengetahuan kang bisa ngrubah dalan pikire masyarakat kasebut.
 Pamrayoga 

       LDB minangka crita kang ngrembaka ing tlatah Jember saiki ora pati digatekake bocah-bocah enom, apa maneh weruh, bocah-bocah enom ora nggawe utawa nggunakake pitutur kang bisa dijupuk saka crita kasebut. Mula panliten iki kaangkah supaya masyarakat miligine bocah-bocah enom bebarengan nglestarekake warisan budaya kang rupa crita. 

